
Zum niwe Jahr

Es Tor gahd uif, es Jahr fahd ah!
Mer wend mit Freid dri ine stah.

E stiifi Chelti, fuili Hitz,
dr Winterwind, dr Summerblitz,
e schwäre Rucksack, miädi Bei,
e ruiche Wäg und spitzig Stei,
das jagd iis gwiss kei Schrecke-n-ii,
will s'Härz ja gliich cha frehlich sii
und dankbar sii fir jedi Stund,
wo liäb und gnädig zuenis chund,
wo volle-n-isch vo Glick und Freid
und Glanz uf mängi Wuche leid.
Vill derig Stund, e ganzi Schar,
das wiisch ich lieh im niije Jahr.

/. v. M.

